
難經 

第六十八難-井滎俞經合所主 

原文 

五藏六府，皆有井滎俞經合，皆何所主？然：經言所出

為井，所流為滎，所注為俞，所行為經，所入為合。井主心

下滿，滎主身熱，俞主體重節痛，經主喘咳寒熱，合主逆氣

而泄，此五藏六府井滎俞經合所主病也。 

 

註釋 

主，主治也。井，谷井之井，水源之所出也。滎絕小水也，井之源本微，故

所流尚小而為滎。俞，輸也，注也，自滎而注乃為俞也，由俞而經過於此，乃謂

之經，由經而入於所合，謂之合，合者會也。 

靈樞第一篇曰：五藏五俞，五五二十五俞，六府六藏，六六三十六俞。（所

俞字空穴之總名，凡諸空穴皆可以言俞）經脈十二，絡脈十五，凡二十七氣所行，

皆井滎俞經合之所係，而所主病各不同，井主心下滿，肝木病也，足厥陰之支，

從肝別貫鬲，上注肺，故井主心下滿，滎主身熱，心火病也，俞主體重節痛，脾

土病也，經主喘欬寒熱，肺金病也，合主逆氣而泄，腎水病也。 

謝氏曰：「此舉五藏之病，各一端為例，餘病可以類推而互取也，不言六府

者，舉藏足以該之。」 

 

 

 


